
MINUTI

Il-Minuti tal-Laqgħa Nru. 10 li saret it-Tlieta, 13 ta’ Lulju, 2010,  ġew konfermati.

THE CHAIRMAN (Onor. Tonio Borg):  Ngħaddi għall-ewwel item li għandna fuq l-aġenda llum, jiġifieri r-Rapport Annwali u Stqarrijiet Finanzjarji għas-sena li tagħlaq fil-31 ta’ Diċembru 2009 u l-Estimi Finanzjarji għas-sena 2011.  Nistgħu niddiskuthom flimkien.

RAPPORT ANNWALI U STQARRIJIET FINANZJARJI GĦAS-SENA LI TAGĦLAQ 31 TA’ DIĊEMBRU 2009

ESTIMI FINANZJARJI GĦAS-SENA 2011

THE CHAIRMAN:  Bħas-soltu nitlob lid-Deputy Auditor General, f’isem l-Awditur Ġenerali, sabiex jagħmel l-analisi tiegħu u summary ta’ dak li hemm, imbagħad nistieden lill-Kumitat sabiex jagħmlu xi domandi jew rimarki li jixtiequ.  
IS-SUR CHARLES DEGUARA (Deputat Awditur Ġenerali):  Grazzi, Mr Chairman. Naħseb li aħjar nibda bir-rapport tal-awdituri tagħna Ernst & Young - li qegħdin preżenti hawnhekk - fuq is-sena finanzjarja li għaddiet, jiġifieri l-2009.  
Fl-aħħar laqgħa li kellna ma’ dan il-Kumitat biex napprovaw l-estimi għas-sena 2010 l-Awditur Ġenerali kien diġà ta indikazzjoni li se nispiċċaw b’deficit ta’ €75,000 għas-sena 2009.  Il-figura finali meta għaddejna l-financial statements lill-awdituri tagħna kienet ta’ €81,725.  Għandi s-sodisfazzjon ngħid li ma kienx hemm ħtieġa ta’ xi aġġustament min-naħa tal-awdituri Ernst &Young fuq din il-figura msemmija però nħoss li għandi nenfasizza l-punt li kien diġà għamel l-Awditur Ġenerali fl-aħħar laqgħa tal-Kumitat li l-uffiċċju tagħna ġab mit-Teżor is-somma ta’ €1,864,000 meta kien intitolat b’riżoluzzjoni tal-Parlament imressqa minn dan l-istess Kumitat li jiġbed is-somma ta’ €2.1 miljun.  L-ammont li nġibed kien dak li ġie allokat mill-Ministru tal-Finanzi fl-estimi finanzjarji tal-2009.  Kieku l-uffiċċju ġibed is-somma ta’ €2.1 miljun konna nispiċċaw b’surplus ta’ €154,275. Hawnhekk tajt spjegazzjoni għax spiċċajna b’deficit għax fil-verità aħna ma ħadniex ammont kollu għax ma ħassejniex li għandna neħduh.  
Jekk immorru fuq paġna 6 tar-rapport tal-awditur insibu li l-akbar żieda li kellu l-uffiċċju għas-sena 2009 kienu s-salarji li ż-żieda tagħhom tul is-sena kienet tammonta għal madwar €340,000.  Hemm primarjament żewġ fatturi wara din iż-żieda.  L-ewwel fattur huwa li n-numru ta’ persuni li jaħdmu mal-uffiċċju f’din is-sena, jiġifieri 2009 żdied b’sitt persuni.  Jekk immorru fuq in-notament Nru. 9, f’paġna 16 insibu li n-numru ta’ nies jaħdmu mal-uffiċċju kien ta’ 57 fl-2009 meta mqabbel mal-51 fl-2008.  Ovvjament dan kien dovut prinċipalment għall-ftehim kollettiv ġdid li wassal biex titwaqqaf ir-rata pjuttost għolja ta’ riżenji li kellu jħabbat wiċċu magħhom l-uffiċċju tagħna.  It-tieni raġuni kienet minħabba ż-żieda fis-salarji.  Element minnhom kien minħabba l-irtokk fil-pakkett remunerattiv, kif għadni kemm semmejt, li ġab is-salarji tal-uffiċjali tal-NAO viċin dak mogħti f’ċerti setturi komparabbli fis-settur pubbliku, skont l-aħħar ftehim kollettiv iffirmat f’Novembru.  Dan il-ftehim ġie fis-seħħ fis-sena 2009 permezz ta’ responsibility allowances ġodda maħdumin fuq ċertu persentaġġ skont kull grad, bi spiża totali ta’ €112,000.  Kif diġà aċċennat mill-Awditur Ġenerali anke fl-aħħar seduta tal-Kumitat, aħna ħassejna li dawn iż-żidiet fis-salarji kienu inevitabbli jekk l-uffiċċju mhux biss irid isib aktar nies professjonali imma iżjed importanti biex, qabel xejn, iżomm in-nies kwalifikati li għandu bħalissa.  
Fl-istess ħin ta’ min jgħid ukoll li f’dan il-ftehim kollettiv ma sar ebda ħlas backdated anke jekk il-ftehim ta’ qabel kien skada kważi sentejn qabel.  Ovvjament l-impjegati tagħna kienu intitolati wkoll għal żidiet li ħadu l-impjegati tal-gvern fi skali ekwivalenti tagħhom skont il-ftehim kollettiv għall-ħaddiema tas-Servizz Pubbliku.  Huwa stmat li, bejn wieħed u ieħor, dawn iż-żidiet laħqu kważi €49,000.  
Jekk nerġgħu nirriferu għal paġna 6 tar-rapport insibu li apparti s-salarji, kien hemm żieda marġinali ta’ madwar €38,000 fuq l-ispejjeż amministrattivi minn sena għal oħra.  Jekk immorru fuq l-aħħar paġna tar-rapport, fit-tieni appendiċi, hemm spjegazzjoni iktar dettaljata tal-ispejjeż amministrattivi.  Ta’ min jinnota li l-ispejjeż amministrattivi baqgħu, bejn wieħed u ieħor, fuq l-istess livell tas-sena l-oħra ħlief għal xi ftit żidiet f’dawn li se nsemmi:  Tiswijiet u manutenzjoni, servizzi tal-uffiċċju, trasport, taħriġ u deprezzament.  Fit-tiswijiet u manutenzjoni, li jinkludi fih il-qasam tal-IT kellna għall-ewwel darba miżata ta’ manutenzjoni pagabbli lill-MITA, b’ammont ta’ €4,000 rigward is-sistema komputerizzata tar-registry li konna xtrajna fl-2008.  Iż-żieda fis-servizzi tal-uffiċċju tirriżulta primarjament minħabba l-valur tal-istampar li żdied minħabba li din is-sena l-uffiċċju ppubblika aktar rapporti mis-sena ta’ qabel.  Fil-fatt fl-2009, apparti studju u investigazzjonijiet oħra ppubblikajna ħames rapporti meta mqabbel maż-żewġ rapporti li ġew ippubblikati fl-2008.  Iż-żieda fit-trasport oriġinat minħabba li fis-sena 2009 inħasset il-ħtieġa li bħall-entitajiet simili oħra, il-vetturi kollha tal-uffiċċju jiġu koperti b’polza tal-assigurazzjoni.  Fit-taħriġ l-ikbar spiża qawwija f’dan il-qasam kienet l-organizzazzjoni ta’ in-house seminar għall-istaff tas-sezzjoni Value for Money.  Dan l-in-house seminar li kien jittratta issue analysis and techniques sar bil-kollaborazzjoni tal-uffiċċju tal-verifika ta’ Wales.  Mingħajr dubju dan it-taħriġ huwa importanti ħafna biex in-nies tagħna jkunu fl-aħjar pożizzjoni biex jaqdu aħjar d-doveri tagħhom.  Iż-żieda fid-deprezzament mis-sena l-oħra tirrifletti wkoll l-ispiża kapitali li kellna għas-sena 2009 liema spiża laħqet total ta’ madwar €91,000.  
Il-parti l-kbira tal-ispiża kapitali fl-2009 kienet tikkonsisti f’xiri ta’ computer server ġdid, sar ukoll sit elettroniku ġdid għall-uffiċċju tagħna u nbidlu madwar 15-il computer jew laptop.  B’hekk ġie żgurat li l-impjegati tal-uffiċċju tagħna jingħataw l-aqwa għodda partikolarment fil-qasam tal-informatika biex ikunu f’pożizzjoni aħjar li jaqdu d-doveri tagħhom.  Ħarsa ħafifa lejn il-balance sheet.  
Naħseb li m’hemmx x’wieħed jikkumenta aktar ħlief forsi li josserva li fl-aħħar tas-sena kellna biżżejjed fondi fil-kontijiet bankarji biex inħallsu xi kredituri li kien għad fadal kif ukoll biex jiddaħħal provvediment għal spejjeż oħra dovuti.  Hawnhekk tajjeb ngħid li bqajna b’mod konsistenti nżommu mal-politika tal-uffiċċju li l-kredituri tiegħu jitħallsu fi żmien 30 ġurnata.  Ovvjament dan wara li tkun saret iċ-ċertifikazzjoni neċessarja biex jiġi assigurat li tali ħlas huwa skont il-proċeduri finanzjarji li huma fis-seħħ.  
Wieħed jinnota wkoll ammont sostanzjali fil-proviżjoni tal-pensjonijiet tat-Teżor.  Din hija xi ħaġa mitluba mill-istandards tal-accountancy, dik li tidher bħala IFRS 19, fuq is-suġġett tal-pensjonijiet.  Kif hemm spjegat fin-notament Nru. 13, f’paġna 18 tar-rapport tal-awdituri fuq din il-proviżjoni, l-uffiċċju jrid jagħmel tajjeb għad-differenza fil-pensjonijiet u gratuities tat-Teżor rigward xi nies li maċ-Ċivil qabel l-1979 u saru impjegati tal-Uffiċċju Nazzjonali tal-Verifika meta dan l-uffiċċju sar entità pubblika awtonoma taħt il-liġi tal-awditur.  Ladarba l-Uffiċċju Nazzjonali tal-Verifika ġie rikonoxxut bħala entità awtonoma, dan skont il-liġi tal-pensjonijiet Kap. 393 tal-1993, irid jagħmel tajjeb għad-differenzi  li joħorġu meta tikkalkula l-pensjoni u l-gratuities fuq is-salarju terminabbli tal-impjegat u dak li kellu l-impjegat meta rriżenja minn maċ-Ċivil u ġie trasferit mal-Uffiċċju Nazzjonali tal-Verifika.  
Fis-sena 2009 kien hemm disa’ persuni li kienu daħlu maċ-Ċivil qabel l-1979 u rtiraw mill-Uffiċċju Nazzjonali tal-Verifika u b’hekk gawdew ukoll minn gratuity u l-pensjoni tat-Teżor.  Din il-proviżjoni tal-pensjonijiet qiegħda hemm biex tagħti indikazzjoni tal-ispiża li l-uffiċċju se jkollu jikkommetti mat-Teżor meta jibda jagħmel tajjeb għal dawn id-differenzi fil-pensjonijiet fil-futur.  Din il-proviżjoni hija r-raġuni wara dak l-ammont kbir ta’ accumulated deficit.  Din hija biss accounting transaction għax peress li din il-proviżjoni qiegħda hemm għall-fini tal-kotba biss u hija soġġettiva għall-aħħar, din il-proviżjoni ma taffettwax is-sitwazzjoni finanzjarja tal-Uffiċċju.  
Hemm xi mistoqsijiet dwar dan jew nista’ ngħaddi għas-sena kurrenti 2010?  
THE CHAIRMAN:  Jien inħobb nistaqsi dejjem x’awditjar isir tal-public corporations li għandhom l-awdituri tagħhom għax huma body corporates established by law u x’poteri għandu l-awditur fuq il-kumpaniji tal-gvern, limited liability companies bħall-Air Malta li fihom il-gvern għandu l-ishma.  Qed ngħid dan għax għalkemm huwa veru li dawn għandhom l-awdituri tagħhom nieħu l-impressjoni, għallinqas fl-esperjenza tiegħi fil-gvern, li waqt li ċ-Ċivil għandu ċerti regolamenti - li ġieli jinkisru u ġieli ma jinkisrux, ġieli jiġu osservati u ġieli ma jiġux osservati  u għalhekk hemm ir-rapport tal-awditur  - fil-konfront ta’ setturi oħrajn fis-settur pubbliku, dawk li ngħidulhom parastatali, jiġifieri dak kollu li mhuwiex tas-civil service inkluż il-kunsilli lokali, jidher li hemm bżonn ta’ aktar kontrolli ta’ osservanza ta’ ċerti regolamenti  għax dawn huma flus pubbliċi wkoll, taħt titolu differenti, imma huma flus pubbliċi.  Per eżempju, is-sovvenzjoni li nagħtu lill-kunsilli lokali mit-taxxi tan-nies ġejja, jekk xi public corporation ikollha bżonn xi għajnuna bħalma kienu s-sovvenzjonijiet tal-Planning Authority u affarijiet oħra, ukoll minn fondi pubbliċi ġejjin.  Minkejja dan, dawn qishom dawk huma xi ħaġa differenti, qishom f’orbita differenti -  u dan m’iniex qed ngħidu għall-Awditur Ġenerali biss imma għal kulħadd – u meta tkun f’orbita differenti l-kontroll jonqos ukoll.  Ma nafx jekk taqsamx din il-veduta miegħi u x’taħseb li jista’ jsir mill-Awditur Ġenerali biex ikun hemm aktar kontroll f’dan il-qasam komparat mas-servizz ċivili.  
IS-SUR CHARLES DEGUARA:  Għandek raġun.  Din hija mistoqsija li niġu ffaċċjati biha ta’ spiss.  Il-mandat tal-uffiċċju tagħna huwa ċar.   Aħna għandna dritt nawditjaw fejn hemm fondi pubbliċi.  Jekk hemm kumpanija parastatali fejn id-dħul tagħha, bħall-Air Malta, li pjuttost hija kumpanija kummerċjali, aħna ma nawditjawx u safejn naf jien qatt ma saret audit.  Jien ili hemm sentejn, però safejn naf jien qatt ma saret audit, per eżempju, tal-Air Malta.  Fuq is-setturi l-oħra, per eżempju, inti semmejt il-kunsilli lokali.  Għandek raġun, aħna din is-sena għamilna chapter estensiv ħafna fir-rapport tagħna, jiddispjaċini ngħid eżattament kif qed tgħid int, li s-sitwazzjoni f’ċerti kunsilli qiegħda tiddeterjora, mhux biss fil-qasam ta’ amministrazzjoni finanzjarja imma, per eżempju fis-sens li ma jżommux dati meta suppost jibgħatulna l-informazzjoni.  Din is-sena, in-numru ta’ kunsilli li bagħtulna l-informazzjoni sad-data stipulata kien wieħed żgħir ħafna.  Fil-fatt jidhirli li hemm xi kunsill li baqa’ ma bagħathom qatt l-accounts tiegħu.  Din hija xi ħaġa li ma tistax tkun aċċettata fl-opinjoni tiegħi u diġà ltqajna mal-Ministru responsabbli u diġà daħlu fis-seħħ xi miżuri imma mhux biżżejjed.  Naqbel miegħek li hemm bżonn iżjed kontroll fil-qasam tal-kunsilli lokali u fil-fatt ġieli tkellimna anke maċ-chairman tal-Public Accounts Committee u naf li għandu f’moħħu li seduta minnhom tkun iddedikata fuq il-kunsilli lokali għax hemmhekk għandek ammont sostanzjali ta’ fondi.  Nixtieq nenfasizza hawnhekk li hemm 68 kunsill u mhux il-kunsilli kollha jimxu b’dan il-mod. 
THE CHAIRMAN:  Fil-fatt din hija l-problema.  Jien kont Ministru responsabbli mill-kunsilli lokali u l-problema tkun li responsabbli int u fl-istess ħin m’intix, fis-sens li bħala Ministru tkun politikament responsabbli għall-Parlament però meta tidħol istituzzjoni eletta mill-poplu, inti ma tistax tindaħlilhom fejn jonfqu l-flus, tista’ tindaħlilhom kif jonfqu l-flus, jiġifieri jekk iridu jagħmlu “din” it-triq u mhux “l-oħra” ma tistax tgħidilhom x’għarukaża, però jekk biex għamlu “dik” it-triq ma ħarġux tender jew hemm xi affarijiet li bihom inkissru r-regolamenti finanzjarji, hemmhekk iva jidħol id-dipartiment.  Il-problema qiegħda li għandek 68 kunsill lokali.  Dawn għandhom kredenzjali demokratiċi u allura jaħsbu li huma awtonomi biżżejjed li forsi lanqas jibagħtulek l-accounts.  L-awtonomija ma tfissirx li ma tibgħatx l-accounts; il-qorti hija awtonoma imma xorta tibgħat l-accounts ta’ kif jonfqu l-allowances in-nies li jaħdmu l-qorti mill-imħallfin ‘l isfel.  Jiġifieri naħseb li huwa tajjeb li wieħed iwassal il-messaġġ illi li tkun awtonomu ma jfissirx li ma tkunx responsabbli u accountable għall-management finanzjarju.  Din niltaqa’ magħha f’diversi istituzzjonijiet hekk imsejħa awtonomi.  
Niftakar fil-MEPA, per eżempju, xi tmien snin ilu l-membri tal-bord tal-appelli kienu qabdu u ddeċidew li jżidu lilhom infushom għax qalu li huma awtonomi.  Ħalliha li mbagħad wasalna għal ftehim imma hawn din it-tendenza li għax aħna awtonomi - tista’ tkun kunsill lokali, tista’ tkun MEPA, tista’ tkun kwalunkwe awtorità li hija awtonoma – ifisser li l-gvern ma jistax jindaħlilhom f’dak li jiddeċiedu.  Intom ukoll awtonomi imma xorta tiġu hawnhekk darba fis-sena biex tispjegaw għaliex id-deficit huwa €81,000, jiġifieri naħseb li tajjeb li nibagħtu dan il-messaġġ li l-awtonomija ma tfissirx li tagħmel li trid finanzjarjament.  
IS-SUR CHARLES DEGUARA:  Għandek raġun mija fil-mija u jien nemmen, jew għandi fiduċja, li l-miżura li ttieħdet dan l-aħħar li issa s-segretarji eżekuttivi huma responsabbli għad-dipartiment rather than il-kunsill tista’ tibda taħdem.  Ovvjament biex tbiddel kultura ma tridx ġurnata, però nemmen li s-segretarji eżekuttivi għandhom funzjoni importanti ħafna fil-kontroll tal-fondi, għandhom kważi l-funzjoni li jkunu huma l-watchdogs fuq il-kunsill biex ir-regolamenti finanzjarji jiġu segwiti.   Għadhom kemm ħarġu guidelines, per eżempju, dwar li ma jistgħux isiru ċerti donazzjonijiet u jien nifhem li fil-kuntest lokali fejn aħna tant aħna żgħar u kulħadd jaf lil xulxin ikun hemm ċerti pressjonijiet mill-każini tal-football, tal-banda eċċ. Però issa hemm kriterji ċari.  
THE CHAIRMAN:  X’diffikultajiet qed tiltaqgħu magħhom?  Meta jien nistaqsi lil xi ħadd jekk għandux bżonn iktar ħaddiema, ħadd qatt ma jgħidli le, kulħadd jgħidli li għandu bżonn ta’ iktar nies, qisu għax titfa’ n-nies fejn hemm problemi se ssolvihom.  B’dawn iż-żidiet ta’ awtoritajiet il-ħajja saret aktar kumplessa.  L-ewwel nett qed issibu diffikultà ta’ recruitment?  Jiġifieri b’dak li toffru intom bħala pakkett finanzjarju li intom kostituzzjonalment liberi għalkemm timxu b’ċerti regoli, mhux se taqbad u tfajjar hekk, imma kostituzzjonalment jekk issib wieħed tajjeb tista’ tgħidlu li se tagħtih €40,000 jew €50,000 fis-sena, qed issibu diffikultajiet?  Qed ikollkom turnover qawwi?  Jiġifieri qed jitilqukom ħafna nies u għaliex?  Għax ix-xogħol mhuwiex interessanti jew għax huwa skabruż jew għax qed isibu kondizzjonijiet aħjar fil-privat?  Bl-ikbar sinċerità x’taħseb li għandu jsir biex jissaħħaħ aktar l-uffiċċju?  II-kwalità tan-nies? in-numru tan-nies?  Ma jfissirx li għax titlobna għaxra se nagħtuk għaxra imma xi tħoss li jista’ jkun hemm sabiex il-kontroll isir aħjar u jkollkom il-mezzi biżżejjed biex tagħmlu x-xogħol tagħkom aħjar u x’diffikultajiet qegħdin issibu fir-recruitment u fit-tluq tan-nies?  
IS-SUR CHARLES DEGUARA:  Fil-fatt antiċipajtha s-sitwazzjoni għax fl-2009 kien hemm fis-seħħ collective agreement ġdid, tajna xi żidiet żgħar, kemm jiflaħ il-pajjiż għax faċli tagħti ż-żidiet imma trid iżżomm quddiem għajnejk ir-responsabilità tagħna li nagħtu eżempju bħala Uffiċċju tal-Awditur Ġenerali.  Għal sena qisna solvejniha ftit u ma telqux dak l-ammont ta’ nies, imma kif semmejt u kif se ngħid mill-figuri, mill-2010 erġajna bdejna trend fejn jibdew jitilqu.  Din hija sitwazzjoni li qed ngħixu fiha kif naħseb qed jgħixu fiha l-ministeri wkoll u din is-sena telqulna tnejn, wieħed minnhom manager b’10 snin esperjenza, huwa bniedem kapaċissimu, għall-istituzzjonijiet Ewropej.  Fil-fatt din hija realtà li rridu ngħixu biha.  Hija tajba mil-lat ta’ networking għax diġà għandna persuna hemmhekk u tagħmel kuntatti u l-kuntatti f’dawn l-istituzzjonijiet jiswew u nittama li forsi għada pitgħada jerġgħu jiġu lura u dak in-knowledge li jkunu ġabu jkun ta’ investiment.  
THE CHAIRMAN:  Dawn telqu jew ġew seconded?  

IS-SUR CHARLES DEGUARA:  F’każ minnhom għandu unpaid leave għal sena li jiġi estiż b’sena u fil-każ ta’ oħra tajniha sitt xhur ċans u marret The Hague mbagħad tiddeċiedi.  Din hija verità u hija sitwazzjoni li rridu ngħixu biha.  Aħna għandna recruitment għaddej kontinwament.  Sa din il-ġimgħa stess għamilna interviews għal managers u nippruvaw nagħmlu kulma nistgħu.  In-nies li għandna huma nies kapaċi, jiġifieri jiena ngħid li għandna biex naħdmu imma ovvjament forsi ċerti affarijiet fejn ħaġa tista’ ssir f’ġimgħa jkollha ssir f’ġimagħtejn għax ikun hemm ftit nuqqas imma biex naħdmu aħjar għandna, ma rridx ninstema’ allarmista.  Aħna niddependi minn nies ta’ ċerti gradi bħal, per eżempju, accountants.  F’dan il-qasam hemm kompetizzjoni ħarxa kemm fis-settur privat kif ukoll fis-settur pubbliku li jagħtu ċerti kondizzjonijiet.  
THE CHAIRMAN:  Jiġifieri fis-settur pubbliku hemm min joffri kondizzjonijiet aħjar għal dak ix-xogħol milli joffri l-uffiċċju tal-awditur?  
IS-SUR CHARLES DEGUARA:  M’għandix dubju.   
ONOR. CHARLES MANGION:  Naħseb punt li tajjeb li jiġi kjarifikat huwa dan.  Inti korrettement għedt li fejn ikun hemm allokazzjoni ta’ public funds l-awditur għandu d-dritt li jitlob u jingħata l-informazzjoni neċessarja.   Kien hemm żmien fejn kien ikun hemm dubju jekk dan il-prinċipju japplikax ukoll fejn gvern m’għandux il-maġġoranza tax-shareholding f’kumpannija.  Effettivament għadha hekk is-sitwazzjoni tagħkom?  Ma nħossx li huwa ġustifikat, imma hija kwestjoni oħra.

It-tieni waħda hija rigward il-kunsilli lokali.  Il-kunsilli lokali qed jassorbu iktar minn €3 miljun fis-sena apparti l-fondi mill-Unjoni Ewropea li wisq probabbli jkunu kkontrollati iktar.  Imma d-dipartiment, skont emendi li konna għamilna fil-Liġi dwar il-Kunsilli Lokali, għandu l-poter ukoll li fejn jara kunsill li mhux qed isegwi jżommlu anke ċerti fondi.  Li qed ngħid huwa dan.  Mir-rapport annwali tal-awditur tas-sena li għaddiet, fejn għamiltu kapitlu fuq il-kunsilli u din is-sena korrettement żidtu d-doża dwarhom – u naħseb li iktar minn laqgħa waħda fil-PAC jkollna bżonn biex inġibu xi erba’ kunsilli jispjegaw, jiġifieri it will take longer – jidher li l-istruttura fid-dipartiment donnha mhijiex qed tagħti r-riżultat mixtieq, minkejja l-fatt li hemm il-poter amministrattiv li jidħol jintervjeni u jistaqsi fejn marru l-flus u jekk ma ntnefqux tajjeb iżommlu anke tranche jekk juri żbilanċ fir-returns li jibgħat.  Din hija r-realtà?  Għax bejn il-fatt jekk hemmx strutturi li qegħdin hemmhekk jew inkella jekk l-istrutturi humiex jiġu utilizzati tajjeb.  Jiġifieri hemm naqra distinzjoni, bħal meta għandek għodda, jekk l-għodda tħalliha rieqda ma tiswa xejn, imma jekk tużaha tista’ tilħaq xi ħaġa.  Jiġifieri fejn huma l-iktar id-defiċjenzi li qegħdin taraw?

IS-SUR CHARLES DEGUARA:  Huwa pjuttost imbarazzanti għalija li nitkellem fuq l-effiċjenza ta’ dipartiment ieħor, imma l-opinjoni personali tiegħi hija fuq dan id-dipartiment ...

THE CHAIRMAN:  Ir-rapport tal-awditur jagħmel ir-rakkmandazzjonijiet u meta jagħmel ix-shortcomings ikun qed jgħid fejn hemm sejjer ħażin.

IS-SUR CHARLES DEGUARA;  Imma aħna nawditjaw il-local councils, mhux il-local councils department.  Il-mistoqsija tiegħek hija tajba u se nipprova nweġibha mill-aħjar li nista’.  Jien naħseb li qqegħdin isiru affarijiet mid-dipartiment u fil-fatt kien hemm xi local councils fejn tnaqqsitilhom l-allokazzjoni.  Jekk hux qed isir biżżejjed, ma naħsibx.  Jiġifieri jien nemmen li r-riżorsi li hemm qed jintużaw bl-aħjar mod possibbli.  Jien kont permanent secretary mal-Ministru Borg u kien jaqa’ taħtna u jien konxju kemm mhux faċli li timmoniterja 68 kunsill lokali.

THE CHAIRMAN:  Imma dak iż-żmien ma kellux is-saħħa li għandu llum.

IS-SUR CHARLES DEGUARA:  Hekk hu wkoll.  

THE CHAIRMAN:  Il-Ministru Austin Gatt kien żied ukoll il-kontroll mid-dipartiment dirett minħabba l-kwestjoni tal-awtonomija wkoll.

ONOR. TONIO BORG:  Konna għamilniha li jkunu responsabbli personalment jekk jagħmlu xi ħaġa oltre l-financial regulations.  Però ma kellniex id-dritt li nnaqqsulhom il-flus.

IS-SUR CHARLES DEGUARA:  Qegħdin jitnaqqsu però naħseb li mhux biżżejjed.  Naqbel miegħek mija fil-mija li hemm bżonn ta’ iktar enforcement.  Fil-fatt aħna ktibna fir-rapport tagħna li d-dipartiment għandu jsir iktar aggressiv.  Fil-fatt aħna perjodikament, biex inkunu żguri li mhux qegħdin just nawditjaw u noqogħdu nippuntaw subgħajna u noqogħdu ngħidu li hemm nuqqas hemm u nuqqas hemm – dak mhux l-iskop tagħna – perijodikament inġibu f’kamra waħda lill-awdituri privati tagħna li qegħdin jaħdmu on the ground, inġibu d-dipartiment bid-direttur ġenerali u niddiskutu bejnietna xi issues li jkun hemm biex kemm jista’ jkun jekk tiġi identifikata ħaġa tiġi indirizzata mill-ewwel u mhux noqogħdu nistennew sakemm joħroġ ir-rapport.  Imma iva, naqbel miegħek li d-dipartiment għandu bżonn iżjed riżorsi biex isir iżjed effettiv fix-xogħol tiegħu.

ONOR. CHARLES MANGION:  Punt ieħor huwa li hemm korporazzjonijiet, bħal Transport Malta, li għalkemm għandhom ċertu revenue tagħhom waħda mill-affarijiet li jidher biċ-ċar hemmhekk, bħalma qed tgħid inti wkoll, ċerti salarji ma jkunux jirrispekkjaw dak li jkun hemm fis-settur pubbliku.  Qed ngħid dan għax il-fatt li l-Awditur Ġenerali, li jista’ jitlob lil din il-Kamra biex iżid is-salarji ħalli jżomm in-nies – u naħseb li ma tkunx xi ħaġa ħażina li tiġi kkonsidrata pożittivament fid-dawl ukoll tar-rapport u ta’ kif timxu intom u ngħidilkom prosit, ovvjament you cannot err by your own example - ...  Jenħtieġ li ssir diskussjoni biex fis-settur pubbliku kollu għal ċerti karigi professjonali jissettjaw kriterji mhux riġidi imma b’ċerta flessibilità.  Tħossu l-bżonn li fid-dawl li tiġi kkontrollata l-ispiża pubblika għandu jkun hemm diskussjoni wiesgħa anke fuq livell ta’ PAC jew fuq livell ta’ Parlament jew b’xi mod ieħor fejn jiġu stabbiliti l-massimu ta’ salarji li s-settur pubbliku jista’ joffri imbagħad fejn ikollok eċċezzjonijiet jingħata diskrezzjoni l-ministru għal xi servizz partikolari li forsi jkun eċċezzjonali?  Għandna naħsbu along the lines ta’  kif se noħolqu ċertu element ta’ uniformità?
IS-SUR CHARLES DEGUARA:  L-Uffiċċju tal-Awditur Ġenerali bla dubju jaqbel li għandu jkun hemm ċertu benchmarking, l-ewwel nett anke biex ikun hemm iżjed ekwità, biex kemm jista’ jkun jinżamm il-prinċipju li nies li jagħmlu l-istess xogħol jitħallsu kemm jista’ jkun l-istess.  Ovvjament naħseb id-diffikultà qiegħda fejn jiddetta s-suq, fejn ikun hemm nuqqas għax fl-aħħar mill-aħħar, bħal kull xi ħaġa ekonomika oħra, jiddependi mid-demand and supply.  Jekk inti għandek professjoni, hi x’inhi, u d-demand hija qawwija, imbagħad ovvjament il-prezz jitla’.

THE CHAIRMAN:  Imma tkun komuni kullimkien.

IS-SUR CHARLES DEGUARA:  Iva, all other things being equal naqblu li għandu jkun hemm ċerta ekwità u jkun hemm ċertu benchmarking.
Nixtieq hawnhekk nagħmel osservazzjoni.  L-uffiċċju tagħna jawditja ċerti awtoritajiet, dawk li nsejħulhom extra budgetary.  Hemm numru ta’ entitajiet, jidhirli hemm madwar 50 li jgħidulhom extra budgetary, li għandhom forom differenti.  Per eżempju, is-sena li għaddiet aħna għamilna rapport – qed niftakar bl-amment – fuq il-Broadcasting Authority li mhijiex dipartiment tal-gvern.   Fil-fatt għamilna rapport u sibna ċerti shortcomings.  Għas-sena li ġejja – bdejna naħdmu fuqhom diġà – se nagħmlu rapport fuq government expensed cars.  Is-sena li għaddiet għamilna government expensed cars fuq il-ministeri tal-gvern u issa se nestenduh għal dawn l-extra budgetary għax kif għedtu sew intom, mhux sew li jkun hemm kontrolli riġidi fuq il-ministeri tal-gvern imbagħad fuq ċerti entitajiet qisu xejn mhu xejn.  Aħna se nippruvaw nawditjaw dak li diġà awditjajna fuq il-ministeri, ħalli naraw x’se nsibu u se nipprovaw nestenduha – jekk jippermettulna r-riżorsi –  anke fuq safar.  Bi pjaċir ngħid li madwar sena u nofs ilu l-Ministeru tal-Finanzi u t-Teżor daħħlu proċeduri ġodda fuq is-safar u nemmen li taw il-frott tagħhom u ċerti spejjeż qed jibdew jinqatgħu u nqatgħu sew u nemmen li dawn il-miżuri għandhom jiġu estiżi wkoll għal dawn li aħna ngħidulhom extra budgetary li hemm madwar 50 minnhom u li t-total tal-vot tagħhom huwa sostanzjali.  

THE CHAIRMAN:  L-Onor. Philip Mifsud. 

ONOR. PHILIP MIFSUD:  Jien għandi żewġ mistoqsijiet forsi xi ftit differenti mid-diskussjoni li kienet għaddejja bħalissa.  F’paġna 6 tar-rapport finanzjarju, li hija s-summary, hemm €13,000 bħala “other income” imbagħad note 7 tgħid li huwa “refund from ex employees of the Office with respect to breaches of their contractual obligations”.  Nixtieq li jkun hemm spjegazzjoni ta’ xi jwassal li jiġri dan.

IS-SUR CHARLES DEGUARA:  F’każ li tkunu tridu d-dettalji hawn l-accountant preżenti u jkun jista’ jagħtihom hu, però jien niftakar li kellna każ – sa spiċċajna l-qorti – fejn kien hemm impjegata li kienet ħadet il-14 weeks maternity leave li mbagħad riedet taħdem sitt xhur wara u ma ħadmithomx kollha. Ikun hemm forsi xi student workers li jkollhom il-garanzija li jaħdmu miegħek ċertu perjodu u ma jaħdmux.  Sponsorjarjna wkoll ċerti korsijiet għax kemm jista’ jkun in-nies ikunu fuq livell professjonali u jġibu l-Masters, basta jkunu suġġetti li jkollhom x’jaqsmu max-xogħol tagħna, aħna norbtuhom li jaħdmu ċertu perjodu magħna.  

ONOR. PHILIP MIFSUD: Għamilt din l-osservazzjoni għax jaf ikun problematiku biex tiġbor ir-refund mingħand nies li tkun ħallasthom qisu in advance.

IS-SUR CHARLES DEGUARA:  Għandek raġun, u kif għedtlek ġieli spiċċajna b’kawża l-qorti.

ONOR. PHILIP MIFSUD:   Osservazzjoni oħra hija li nixtieq norbot dan ma’ dak li għedt inti fil-presentation tiegħek.  Jekk ma niżbaljax inti għedt li bħala uffiċċju intitolati għal €2.1 miljun fis-sena ...
IS-SUR CHARLES DEGUARA:   Approvati.

ONOR. PHILIP MIFSUD:  … meta fil-fatt inġibdu €1.864 miljun li wassal għal deficit.  Allura xi jwassal li jkun hemm din is-sistema ta’ accounting jew din il-proċedura?  Jekk intom intitolati għal ammont li huwa aktar minn hekk għalfejn inġibed inqas imbagħad deher li kien hemm deficit?

IS-SUR CHARLES DEGUARA: Jien m’iniex accountant imma l-ispjegazzjoni fil-qasir hija li d-deficit huwa accounting transaction.  Aħna nħallsu lit-Teżor dik id-differenza fil-pensjonijiet.  Ħalli nagħti spjegazzjoni.  Ejja ngħidu li jien, Charles Deguara, kont in-National Audit Office meta kien għadu dipartiment u l-pensjoni tiegħi dakinhar kienet ta’ ċertu livell.  Jien għażilt li nibqa’ fin-National Audit Office meta sar entità awtonoma, ma baqax iżjed dipartiment tal-gvern.  In-National Audit Office iħallas id-differenza ta’ pensjoni li nieħu meta nispiċċa ma’ dik id-differenza ta’ dakinhar.  Fil-fatt għadu kemm ġiena kont mit-Teżor ta’ €150,000.  Issa aħna naqbdu s-subvention li qed jagħtina l-gvern u nagħtuha lit-Teżor, jiġifieri hija just an accounting transaction.    

THE CHAIRMAN:  Imma, Sur Deguara, il-punt tal-Onor. Mifsud huwa li €81,000 jidħol komodament – kif għedt inti stess – fit-€2.1 miljun.  Jekk tnaqqas €1.8 miljun minn €2.1 miljun għandek qisu €250,000 jiġifieri kieku ħadtu kollu kont tispiċċa b’surplus ta’ madwar €150,000.

IS-SUR CHARLES DEGUARA:  Imbagħad noqogħdu npoġġuhom il-bank u nieħdu l-imgħax għal sempliċi transaction.

ONOR. PHILIP MIFSUD:  Imma għalfejn ma teħdux dik l-option?   Għalfejn it-€2.1 miljun ma kienx €2 miljun, per eżempju, u kontu tidhru b’surplus u mhux b’deficit?  

IS-SUR CHARLES DEGUARA:  L-iżjed ħaġa faċli għalina kienet li niġbudhom – karta tmur fin-nofs – u noqogħdu ngħidu li għamilna profitt ta’ €150,000.    I see your point u huwa punt tajjeb u mistoqsija valida.  

ONOR. PHILIP MIFSUD:   Il-mistoqsija ta’ wara tiegħi hija x’jiġri minn dawn il-€81,000 deficit.  Dawn se jidhru fl-accounts tas-sena d-dieħla?  

IS-SUR CHARLES DEGUARA:  Fil-fatt aħna għandna accumulated loss ta’ €403,000 imma dawn huma ħlasijiet ta’ pensjonijiet, jiġifieri mill-gvern għall-gvern.    

THE CHAIRMAN:   Aktar rimarki?   (Onor. Membri:  No)  Il-mistoqsija hija r-Rapport Annwali u l-Istqarrijiet Finanzjarji tal-Uffiċċju Nazzjonali tal-Verifika għas-sena li tagħlaq fil-31 ta’ Diċembru 2009. Dawk favur?  (Onor. Membri:  Aye)  Dawk kontra?  Agreed.

Ir-Rapport Annwali u l-Istqarrijiet Finanzjarji tal-Uffiċċju Nazzjonali tal-Verifika għas-sena li tagħlaq fil-31 ta’ Diċembru 2009 għaddew nem. con.

THE CHAIRMAN:  Il-mistoqsija hija l-Estimi Finanzjarji tal-Uffiċċju Nazzjonali tal-Verifika għas-sena 2011.  Dawk favur?  (Onor. Membri:  Aye)  Dawk kontra? Agreed.   

L-Estimi Finanzjarji tal-Uffiċċju Nazzjonali tal-Verifika għas-sena 2011 għaddew nem. con.

THE CHAIRMAN:  Issa nirrapporta fil-plenarja u nressaq il-mozzjoni formali.  Nirringrazzjakom.
 Fn-11:50 a.m. il-Kumitat aġġorna.

